
সেহিসে ব্ৰাহ্মণ ব্ৰহ্ম চিন্তিব সদাই।

সবাকে কহিব তত্ত্ব ব্ৰহ্মক বুজাই॥

ব্ৰহ্মক দেখিয়া কৰিবেক প্ৰবৰ্ত্তন।

সেহিসে ব্ৰাহ্মণ সখি কৰিবা পূজন॥

সেহিসে ব্ৰাহ্মণ ব্ৰহ্ম কৰিব ধিয়ান।

কেবলে ব্ৰহ্মত বিনে নজানিব আন॥

ব্ৰহ্মক দেখিয়া নেদেখিব দেব আন।

সেহিসে ব্ৰাহ্মণ জগতৰে পূজ্যমান॥

সেহিসে ব্ৰাহ্মণ ব্ৰহ্মে কৰিবে নিশ্চয়।

ব্ৰহ্মত অপ্ৰিয়া ব্ৰহ্ম কৰিব আশ্ৰয়॥

ব্ৰহ্মক দেখিয়া কৰিবেক তত্ত্বসাৰ।

সেহিসে ব্ৰাহ্মণ সখি জগত নিস্তাৰ॥

একান্তে ব্ৰহ্মত জ্ঞান ভৈলেক যাহাৰ।

সেহিসে ব্ৰাহ্মণ সখি কৈইলু তত্ত্ব সাৰ॥

পৰিচয় হুয়া ব্ৰহ্ম নেৰিব স্মৰণ।

সেহিসে ব্ৰাহ্মণ সখি কৰিবা পূজন॥

একান্তে ব্ৰহ্মত যাৰ দৃঢ় ভৈল মন।

সেহি জন ব্ৰহ্ম তাক কৰিবা সেৱন॥

অহৰ্নিসে নেৰে যেন শৰীৰৰ চিন্ন।

তাহাঙ্কে আমাকে কিছো নেদেখিব ভিন্ন॥

জানিবা উত্তম তত্ত্ব কহিলো তোমাত।

সত্যে সত্যে দৃঢ় ভাবে ভজিয়ো আমাত॥

একান্তে ভজিবো চিত্ত আনক নযাই।

তাকে মহাগুৰু বুলি মানিব সদাই॥

চাণ্ডালো উত্তম তত্ত্ব কহিলো তোমাত।

একান্তে শৰণে মাত্ৰ ভজোক আমাত॥

একান্তে ভজিল যিতো হৰি চৰণত।

উত্তম গুৰু বুলিয়া মানিবে সংসাৰত॥

একান্তে ভজন যাৰ আমাত সদাই।

সেহিতো পন্থৰ গুৰু কহিলো নিশ্চয়॥

ইয়াৰ লগত অন্য পদো প্ৰযোজ্য হ’ব পাৰে।
ব্যৱহাৰৰ চৰ্তাৱলীত বিস্তাৰিত ভাবে চাওক।

